
Tuâjj–jieʹllem da tääʹssärvv-välljkådda 

 

Äʹšš: HE 274/2022 vp Halltõõzz eʹtǩǩõs eeʹttiǩ-kådda lääʹǩǩen sääʹmteeʹǧǧest 

uvddum lääʹjj da reäkkõslääʹjj 40 lååǥǥ 11 § muʹttmest 

 

Ciâlkâlm vuänõs 

• Õõutverddsažvuõttväʹlddneǩ ǩeäčč, što sääʹmteʹǧǧlääʹjj oođummuš lij 

õhtt kõskksumus lääʹjjšiõtteemhaʹŋǩǩõõzzin, kååʹtt âlgg vuäǯǯad 

valmmša veâl tän vaalpââʹj poodd.  

 

• Nuʹt koččum ”lappipiiđkriteeʹr” jaukkummuš vaal-loǥstõʹǩǩe 

meärkkmõõžž objektiivlaž kriteeʹrin lij vuâđđtõllum, ij-ǥa tõt leäkku 

sueʹrddi. 

 

• Õhttsažtåimmam da saǥstõõllâmõõlǥtõõzz čiõlǥtõõzz veʹǩǩe ooudâs 

alggmeer säʹmmlai jiõččmieʹrreemvuõiggâdvuõđ. 

 

• Õõlǥtemvuõtt väʹldded lokku säʹmmlai vuõiggâdvuõđid čiõlǥat 

veʹrǧǧniiʹǩǩi õõlǥtemvuõđid da veekk ooudâs ooumažvuõiggâdvuõđi 

teâuddjummuž. 

 

• Kåʹddǩiddsid kuõskki šiõttõõzz õõlǥči muʹtted vaʹstteed sääʹmteeʹǧǧ 

eʹtǩǩeem maall. 

 

• Ǩiõttʼtõõllmõõžžâst åårrai muttâz sääʹmteʹǧǧläkka viiǥǥče ooudâs 

alggmeer säʹmmlai vuõiggâdvuõđi teâuddjummuž Lääʹddjânnmest 

miârkteeinalla.  



2 (10) 

Õõutverddsažvuõttväʹlddneeʹǩǩ ciâlkâlm 

Õõutverddsažvuõttväʹlddneǩ späʹssbââšš vueiʹtlvažvuõđâst ceäʹlǩǩed tuâjj-

jieʹllem- da tääʹssärvv-välljkådda halltõõzz eʹtǩǩõõzzâst lääʹǩǩen sääʹmteeʹǧǧest 

uvddum lääʹjj muʹttmest. 

Õõutverddsažvuõttväʹlddneǩ âânn eʹtǩǩuum sääʹmteʹǧǧlääʹjj oođummuž 

tääʹrǩes läuʹǩǩen alggmeer säʹmmlai vuõiggâdvuõđi pueʹrab teâuddjem diõtt 

Lääʹddjânnmest. Nuʹt Euroopp suåvtõõzz (CM/ResCMN(2 020)1) ǥu 

Õhttõõvvâm meerkooʹddi (CCPR/C/FIN/CO/7, E/C.12/FIN/CO/7) 

ooumažvuõiggâdvuõttsuåppmõõžži vuåppâmorgaan liâ Lääʹddjânnam kuõskki 

siâzztõõzzin tääuʹjeʹld kaggâm ouʹdde taarb alggmeer säʹmmlai 

jiõččmieʹrreemvuõiggâdvuõđ da õõutverddsažvuõđ ooudâsviikkmõʹšše. 

Meeraikõskksaž ooumažvuõiggâdvuõttsuåppmõõžži vuåppâmorgaani 

siâzztõõzz liâ kuõskkâm jeäʹrben vaal-loǥstõʹǩǩe meärkkmõõžž kriteeʹrid di 

alggmeer luõvâs da tiõttu vuâđđõõvvi ouddmiâsttmõõžž haʹŋǩǩummuž 

alggmeer kuõskki aaʹššin.  

Väʹlddneǩ ǩeäčč, što smiõttum lääʹǩǩeʹtǩǩõs viiǥǥči ooudâs täi täävtõõzzi 

teâuddjummuž. Lääʹǩǩeʹtǩǩõs raavad alggmeer säʹmmlai 

jiõččmieʹrreemvuõiggâdvuõđ jiijjâs ǩiõl da kulttuur kuõskki aaʹššin. Lääʹjj 

muttsin vaʹstteet še ÕM ooumažvuõiggâdvuõttkomitea 2 019 

(CCPR/C/124/D/2668/2015 da CCPR/C/124/D/2950/2017) da 

rooddsuärddmõõžž vuâsttsa komitea 2 022 (CERD/C/106/D/59/2016) uʹvddem 

räʹtǩǩummšin õuʹdde puʹhttem ooumažvuõiggâdvuõttneuʹrrummšid sääʹmteeʹǧǧ 

vaal-loǥstõʹǩǩe meärkkmõõžž kuõskki aaʹššin.  

Vaal-loǥstõʹǩǩe meärkkmõõžž kriteeʹri muuttâs vuâđđtõllum 

Õõutverddsažvuõttväʹlddneǩ âânn vääžnʼjen, što lääʹjj 3 § pâʹjjǩeeʹrjtõõzz 

muuʹttet identitetta viiʹttjeei ”säʹmmlast” vaʹstteed paragraaff tuõttääššlaž 

miârktõõzz leʹbe vuõiggâdvuõđ šõddâd meärkkamnalla vaal-loǥstõʹǩǩe. 

Väʹlddneǩ ǩeäčč, što smiõttum 3 § meâldlaž meäʹrtelm 

vaalvuõiggâdvuõttniiʹǩǩin õhttad oʹnnsteeinalla subjektiivlaž jiõččidentifikaatio 

õõlǥtõõzz objektiivlaž ǩiõʹlle da puõlvvõõvvmõʹšše vuâđđõõvvi kriteeʹrid. 

Ǩiõllkriteeʹr vuälltummuš õõut puõlvvõõǥǥ ääiʹjbuž olgglab õhttnâtt 

meäʹrteeʹlm Tâʹvvjânnmallaž sääʹmsuåppmõõžž nuʹt Ruõccâst ǥu Taarrâst 

âânnmõõžžâst åårrai šiõttõõzzivuiʹm.  

Halltõõzz eʹtǩǩõõzzâst vaal-loǥstõʹǩǩe välddmõõžž kriteeʹrin lij jaukkuum 

ânnʼjõž lääʹjj 3 § nuʹbb päiʹǩǩ leʹbe ns. lapplažvuâđđ. Ânnʼjõž lääʹjjest 

säʹmmlažvuõđ õhttân objektiivlaž vuâđđan lij še tõt, što ooumaž lij ”nåkam 

oummu kåårmlač, kååʹtt lij miõrkkum tuõddâr-, meäʹcc- leʹbe 

kueʹllšiiʹllilappliʹžžen mädd-, piiđkueʹddem- leʹbe jiõggǩeeʹrjest.” Väʹlddvueʹss 

halltõõzz eʹtǩǩõõzz kritiikkin kuâskk lapplažvuâđ jaukkummuž. Juha Joona 

čårrneei juurd sääʹmteʹǧǧlääʹjj muttâz valmštõõlli tåimmkååʹdd smiõtldõʹǩǩe lij 

kõskksaž lapplažvuâđ seilltummuž peälšteei peäʹlvälddmõš, koozz väʹlddvueʹss 

halltõõzz eʹtǩǩõõzz vuâsttlõʹstti jeeʹres ciâlklmin õhttan (ǩč. Sääʹmteʹǧǧlääʹjj 

muttâz valmštõllum tåimmkååʹdd smiõtldõk; Õʹhtteǩeässmõš ciâlkâlm-

maacctõõzzâst, VN/5875/2019-OM-130). Joona čårrneei jurddjest da 

lapplažvuâđ jaukkummuž vuâsttlõsttum ciâlkmin liâ eʹtǩǩuum näggtõõzz tõʹst, 

što kõõččmõõžžâst åårrai muuttâs sääʹmteʹǧǧläkka leʹčči sueʹrddi. 

Õõutverddsažvuõttväʹlddneeʹǩǩ aʹrvvõõzz mieʹldd lääʹǩǩmuuttâs ij leäkku 

õõutverddsažvuõttlääʹjj, Lääʹdd vuâđđlääʹjj leʹbe meeraikõskksaž 

ooumažvuõiggâdvuõttsuåppmõõžži vuâsttsaž, pâi jäänab-i muuttâs, kååʹtt lij 

vuâđđtõllum. 

Lääʹjj muttâz mâŋŋa ođđ objektiivlaž kriteeʹrid âlgg suåvted seämmanalla pukid 

vaal-loǥstõʹǩǩe ǩiččlõõʹttjid. Ođđ kriteeʹr ij leäkku vuõiʹǧǧest sueʹrddi, ǥu tõt ij 

vuõiggââʹtt ââʹnned ni koon sääʹmjoouk pannvuâkksânji. Juâkksa, kååʹtt teâudd 

lääʹjj meäʹrteeʹlm, âlgg meärkkad vaal-loǥstõʹǩǩe. 

Õõutverddsažvuõttlääʹjj mieʹldd suärddmõš lij pannvuõiǥâs, jõs jijstes neutraal 

šiõttõs leʹbe vueʹǩǩ šiõttad koid-ne oummuid pannvueʹǩǩsõs sâjja ǩiõlddum 

suäʹrddemvuâđ nuäjja krååʹma, što tääzz käunnʼje vuõiggâʹttemvuâđ. 

Lappipiiđkriteeʹr jaukkummuš vaaikat tõi oummui sâjja, kook jiâ tieuʹd 

ǩiõllkriteeʹr, leša teâudče lappipiiđkriteeʹr. Ǥu ǩiõllkriteeʹr hämmsest leät 

veeideʹmmen õõutin puõlvvõõǥǥin, muuttâs vaaikat nuʹt oummuid, ǩeäi 

maaddârpuärrsi puärrsin ij ni õhtt leäkku tuõđštemnalla mättjam sääʹmǩiõl 

vuõssmõs ǩiõllân. Täi oummui jooukâst vueiʹtte leeʹd oummu, kook 

identifiâʹstte jiijjâs säʹmmliʹžžen. Vaal-loǥstõʹǩǩe meärkkmõõžž objektiivlaž 

kriteeʹren maaddârpuärraz piiđmeärkkmõš ij kuuitâǥ leäkku vuâđđtõllum.  

Halltõõzz eʹtǩǩõõzzâst tuõđât, što kõõččmõõžžâst åårrai historiaalʼlaž 

rekistermeärkkmõš viiʹttai jieʹllemvuâkka ij-ǥa leäkku staan rekisteera 

miõrkkum oummu säʹmmlažvuõđâst. Čårrneei miõlljurddi ǩeeʹrjtam Juha Joona 

lij tuʹtǩǩummšin ǩiõttʼtõõllâm lappipiiđ mähssam laaʹddid. Näggtõsǩeeʹrjest 

Juha Joona ǩeeʹrjat nääiʹt: ”Eeʹjj 1 684 Ylitornio manttaal-loǥstõk âânn seʹst 

teeʹkst, koʹst tuõđât, što måtam täällpääʹrn, ǩeäin lij leämmaž dommvuuʹdest 

jõnn piiđ, liâ luõppâm põõrtin ja serddam pââjas, täʹl sij liâ piâssâm pukin piiđin. 

Seeʹst liâ peäld, ǩeeʹdd/poožn, kueʹllčääʹʒʒ, skoott da sij tueʹjjee kaaup 

lapplaivuiʹm. Sij kuuitâǥ mäʹhsse piiđ tåʹlǩ õõut taaler, mâʹte lappla, håʹt jiâ 

leäkku ni måkam vueʹjjin lappla, jiâ ni ââlda lapplaid. (Joona, 2019 

Ââʹjjmošttsaž vuõiggâdvuõtt, s. 26) Joona näggtõsǩeʹrjj âânn seʹst še jeeʹres 

ouddmiârkid lappliʹžžen miõrkkum lääʹddoummuin, leša son ij ǩiõttʼtõõl tän 

vaiggâdvuõđ ni vooʹps čårrneei miõlljurddjest.  

Läʹddlai lappipiiđ maauʹsji vaiggâdvuõtt nobstââvv vuõiǥâsvueʹjjest. Ââʹlmõs 

vaaldâšmvuõiggâz 2015 uʹvddem eeʹǩǩ-ǩeʹrjjtuʹmmstõõǥǥâst ”obbtuʹmmjõõzz” 

vuâđald lij läittai puõlvvõõvvmõš lappipiiđ mahssjen 1700-lååǥǥ pieʹllrääʹjest 

miõrkkum oummust. Kõõččmõõžžâst åårrai ooumaž lij sooǥǥteâđai mieʹldd 

Ǩeeʹmmjääuʹr vuõssmõs lääʹdd ođđjälsteeʹjen õnnum Paavo Halonen 

pääʹrnpääʹrnpääʹrnpäʹrnn. Halonen kåårmlai pieʹllkueiʹmin liâ samai occanj teâđ, 

leša ij ni mii viiʹtte tõõzz, što ni õhtt seeʹst leʹčči leämmaž säʹmmlaž. Täi 

teâđaivuiʹm vaaikat samai tuõđnalšmen, što ââʹlmõs vaaldâšmvuõiǥâs lij 

mieʹrrääm oummu lââʹzztemnalla sääʹmteeʹǧǧ vaal-loǥstõʹǩǩe vuäzzas 

vuâđđõõleeʹl suu lappipiiđ mähssam lääʹdd maaddârpuärrsa. 

Čårrneei miõlljurddjeʹstes Juha Joona argumentõõʹsti še puõʹtti anekdoott 

veäkka. ”Leeiǥtum ouddmiârk mieʹldd heʹlssneǩ baŋkkšurr, ǩeäʹst lij tåʹlǩ õhtt 

juʹn 1800-lååǥǥâst jeällam maaddâräʹjj, kååʹtt lij eeʹjj 1962 mainstâttmõõžžâst 

iʹlmmtum mättjem sääʹmǩiõl vuõssmõs ǩiõllân, vuäitt leeʹd miõrkkum 

sääʹmteeʹǧǧ vaal-loǥstõʹǩǩe. Nuʹt še suu puk kåårmlaačâs. Nuuʹbb beäʹlnn 

nåkam Suõvvkuõškâst jälsteei puäʒʒooumaž, kååʹtt âânn jiijjâs säʹmmliʹžžen da 

puõlvvââvv puki neellj maaddârpuärraz pääiʹǩ vuuʹd alggveärlaž säʹmmlain, ij 

piâzz vaal-loǥstõʹǩǩe. Anekdoott ’heʹlssneǩ baŋkkšuurnallšem oummu liâ 

määŋgǩerddsânji jäänab lappipiiđ mähssam kåårmlai jooukâst aainâs, jõs 

kõõččmõõžžâst åårrai kriteeʹr vuältet Joona eʹtǩǩeemnaaʹlin aivv 1600-lååǥǥ 

piiđǩiiʹrji räjja. 

Lapplažvuâđ jaukkummuž kuõskki kritiikk vuâđđââvv šuuʹreld meäʹrin 

vuäinnmõõžžid da huõlid säʹmmlai dommvuuʹd mäddvuõiggâdvuõđin. 

Historiaalʼlaž rekisteeʹrin vueiʹtte vueiʹtlvânji leeʹd pueʹttiääiʹjest vaaiktõõzz 

määdd vuäʹmstummša da âânnmõʹšše õhttneei kõõččmõõžžin, leša sääʹmteʹǧǧ 

vaal-loǥstõkmeärkkmõõžžin jiâ leäkku õhttvuõđ ânnʼjõž leʹbe puõʹtti 

kõõččmõõžžid oummu mäddvuäʹmstummšest leʹbe âânnmõõžžâst. Viõǥǥâst 

åårrai lääʹjj 23 b § jeät halltõõzz eʹtǩǩõõzz mieʹldd muuʹtt. Tõt paragraff ǩeâldd 

vaal-loǥstõkteâđai âânnmõõžž jeeʹres ǥu sääʹmteʹǧǧ vaali tååimtem diõtt. Tåʹlǩ 

čårstõkkân lij statistiʹǩǩe da tuʹtǩǩummša õhttneei âânnmõš.  

Sääʹmteeʹǧǧ vaalšet tieuʹdded ǩiõʹlle da kulttuuʹre õhttneei 

jiõččmieʹrreemvuõiggâdvuõđ. Tän diõtt lij kõskksaž, što vaal-loǥstõõǥǥâst 

åårrai oummuin lij ǩiiddõs õhttvuõtt sääʹmǩiõlid da sääʹmkulttuuʹre. 

Maaddârpuärraz historiaalʼlaž rekistermeärkkmõš ij leäkku staan tän 

õhttvuõđâst. Tän diõtt väʹlddneǩ âânn lääʹjj 3 § pääiʹǩ jaukkummuž 

vuâđđtõllum. 

Vaal-loǥstõʹǩǩe ooʒʒõõttmõš da lääʹǩǩstaan 

Vaal-loǥstõkmeärkkmõõžž objektiivlaž kriteeʹri muttâz lââʹssen vaal-loǥstõʹǩǩe 

meärkkmõõžž ǩiõttʼtõõllmõš še mottai. Vaal-luʹvddkååʹdd šuureet. 

Õõutverddsažvuõttväʹlddneǩ âânn vääžnʼjen eʹtǩǩuum muttâz, koin ainsmââʹttet 

vooudlaž eeʹttkâʹsttemvuõđ lââʹssen še jeeʹres sääʹmǩiõli eeʹttkâsttmõš vaal-

luʹvddkååʹddest. Ođđ muʹttemooccâmluʹvddkåʹdd jeärtââll muʹttemooccmõõžž 

sääʹmteeʹǧǧ poliittlaž orgaanin. Ââʹlmõs vaaldâšmvuõiǥâs seill mââimõs 

läittamtääʹssen jäänab rajjuum tåimmvaaʹldin. Ââʹlmõs vaaldâšmvuõiǥâs vuäitt 

ǩiõttʼtõõllâd läittmõõžžid, jõs läittamlååʹppooccmõõžžâst lij eʹtǩǩuum 

vuâđđtõllum näggtõs muʹttemooccâmluʹvddkååʹdd tuʹmmstõõǥǥ 

vuâđđõõvvmõõžžâst suärddmõʹšše leʹbe čiõlgg lääʹjjvuâsttsažvuõʹtte. Täin 

muttsin tieuʹdet vuäzzas ÕM ooumažvuõiggâdvuõttkomitea da 

rooddsuäʹrddemkomitea räʹtǩǩummšid eʹtǩǩeem ââʹlmõs vaaldâšmvuõiggâz 

”obbtuʹmmjõʹsse” vuâđđõõvvi räʹtǩǩummšid. Õõutverddsažvuõttväʹlddneeʹǩǩ 

vuäinnmõõžž mieʹldd läittamvueiʹtlvažvuõtt muʹttemooccâmluʹvddkååʹdd 

räʹtǩǩummšin ââʹlmõs vaaldâšmvuõiggsa lij vuâđđtõllum. Ǥu ââʹlmõs 

vaaldâšmvuõiggâz tåimmväʹldd lij rajjuum suärddmõʹšše da čiõlgg 

lääʹjjvuâsttsažvuõʹtte, ij vaal-loǥstõõǥǥ kuõskki tuʹmmstõõǥǥi sättmõõžž 

suudišttâm ärvvtõõllâmnalla vueiʹt väʹlddneeʹǩǩ vuäinnmõõžž mieʹldd ââʹnned 

alggmeer säʹmmlai jiõččmieʹrreemvuõiggâdvuõđ vuâđaitaa leʹbe mååžnteʹmes 

naaʹlin rajjteeʹjen. 

Õhttsažtåimmam- da saǥstõõllâmõõlǥtõõzz čiõlǥtõõzz veʹǩǩe ooudâs alggmeer 

jiõččmieʹrreemvuõiggâdvuõđ. 

Õõutverddsažvuõttväʹlddneeʹǩǩ vuäinnmõõžž mieʹldd lij vääžnai, što säʹmmlai 

jiõččvaaldâšmvuâđđjurddi meâldlânji veʹrǧǧniiʹǩǩi da jeeʹres õõlmâs 

vaaldâšmtuâj håiddai saǥstõõllâm- da õhttsažtåimmamõõlǥtõõzz čiõlǥtet 

(halltõõzz eʹtǩǩõõzz 9 § da 9 b §). Smiõttum maallâst raavasm nk. FPIC-

vuâđđjuurd, kååʹtt miârkat što alggmeerast âlgg vuäǯǯad tiõttu vuâđđõõvvi 

ouddmiâsttmõš (”free, prior and informed consent”) aaʹššin, kook vaaikte 

alggmeer, tän vueʹjjest säʹmmlai, vuõiggâdvuõđid. Läkka lââʹzztet ođđ 9 b § 

mõõntõõllmõõžžâst õhttsažtåimmʼmõõžžâst da saǥstõõllmõõžžin. Paragraaff 

mall vaʹsttad vuõiggâdvuõttministeria sääʹmtiiʹǧǧin õhttsažtuâjast rajjum 

saǥstõõllâmõõlǥtõõzz kuõskki mošttaz siiskõõzz. Mõõntõõllâmvuäʹpstõõzz 

pohttmõš lääʹjj tässa lij vuâđđtõllum, ǥu veʹrǧǧneeʹǩǩ da jeeʹres õõlmâs 

vaaldâšmtuâj håiddam tuâjjla liâ vuäǯǯam läittmõõžžid ââʹlmõs 

lääǥǥlažvuõttvuåppjin jeäʹrbi mieʹldd saǥstõõllmõõžži vuõiggäiggsažvuõđâst 

(OKV/12/21/2016 ja OKV/8/50/2019).  

Õhttsažtåimmam- da saǥstõõllâmõõlǥtõõzzâst luõvât čougg rajjõõzzâst 

säʹmmlai dommvoudda. Ouddmiârkkân mäddâânnmõõžž beäʹlnn 

õhttsažtåimmʼmõš da saǥstõõllâmõõlǥtõõzz sizz kuulči juätkast še tõk 

haʹŋǩǩõõzz, koid čõõđtet dommvuuʹd åålǥbeäʹlnn, leša kooi vaaiktõõzz vuälla 

dommvoudda. Saǥstõõllâm- da õhttsažtåimmamõõlǥtõs kuâskk še jeäʹrben 

säʹmmlai ǩiõʹlle leʹbe kulttuuʹre leʹbe sij sâjja leʹbe vuõiggâdvuõđeez 

alggmeeran vaaikteei tååimaid, håʹt-i tõin ij leʹčči vuõigg mäddtiõđlaž õhttnem 

dommvoudda. Ouddmiârkkân sääʹmǩiõli mättʼtõs dommvuuʹd åålǥbeäʹlnn 

leʹčči še saǥstõõllâm- da õhttsažtåimmamõõlǥtõõzz seʹst, håʹt-i tõt meäʹrtelm 

tääʹzzest kuâskk dommvuuʹd åålǥbeällsaid vuuʹdid. Samai dommvoudda 

rääʹjtem saǥstõõllâmõõlǥtõõzz äävummuš še jeeʹres jeäʹrben ǩiõʹlle da kulttuuʹre 

õhttneei tååimaid lij vuâđđtõllum, lokku vääʹldeeʹl dommvuuʹd åålǥbeäʹlnn 

jälsteei säʹmmlai, jeäʹrben sääʹmpäärnai da nuõri, eža meäʹr.  

9 a § Vuõiggâdvuõđi lokku välddmõš da rââššeemǩiõld 

Ođđ säʹmmlai vuõiggâdvuõđi lokku välddmõõžž kuõskki paragraaff čiõlǥat 

vuâđđlääʹjj 22 § meâldlaž veʹrǧǧneǩõõlǥtõõzzi siiskõõzz kõskkvuõđâst 

alggmeer säʹmmlai vuõiggâdvuõđid. Seämma kõõččmõõžžâst åårrai ođđ šiõttõs 

tuärjjad õõutverddsažvuõttlääʹjj 5 § meâldlaž veʹrǧǧniiʹǩǩi õõlǥtemvuõđ ooudâs 

viikkâd õõutverddsažvuõđ teâuddjummuž. Õõutverddsažvuõttväʹlddneǩ âânn 

eʹtǩǩuum šiõttõõzz kaʹnntemnallšeʹmmen. Määŋgain, jeäʹrben mäddâânnmõʹšše 

õhttneei laaʹjjin liâ juʹn meäʹrtõllum jeeʹresnallšem ǩiõlddi tååim, kook rââʹžžee 

säʹmmlai vueiʹtlvažvuõđid tuõʹllʼjed da viikkâd ooudâs ǩiõlâs da kulttuurâs. 

Takai õõlǥtemvuõtt säʹmmlai vuõiggâdvuõđi lokku välddmõʹšše lij vuâđđtõllum 

siiʹsǩeed sääʹmteʹǧǧläkka. Jeeʹres lääʹjjšiõttummša vueiʹtet še juätkast ǩeeʹrjeed 

šiõtlmid vuõiggâdvuõđi lokku välddmõõžžâst da rââššeemǩiõlddjest aainâs, jõs 

kõõččmõõžžâst åårrai lääʹjjšiõttummuž suõʹrjest lij tarbb sääʹmteʹǧǧläkka 

ǩeeʹrjuum kuuʹǩǩben vuällai õõlǥtemvuõđid säʹmmlai vuõiggâdvuõđi lokku 

välddmõõžžâst. 

Vuõiggâdvuõđi lokku välddmõš da kulttuur da ǩiõl tuõʹllʼjem õõlǥtõõzzi 

rââššeemǩiõld õõlǥte veʹrǧǧniiʹǩǩin da jeeʹres õõlmâs vaaldâšmtuâj håiddjin 

silttummuž täi vuõiggâdvuõđi ärvvtõõllmõõžžâst verddeeʹl jeeʹres 

vuõiggâdvuõđid da õhttsažkååddlaž taarbid. Õõutverddsažvuõttväʹlddneǩ âânn 

vääžnʼjen, što lääʹjj viõʹǩǩepuättmõõžž mâŋŋa veʹrǧǧniiʹǩǩid da jeeʹres 

vaaldâšmtuâj håiddai tuâjjlaid riâžžât škooultõõzzid da raajât raʹvvjõõzzid 

säʹmmlai vuõiggâdvuõđi lokku välddmõõžžâst da rââššeemǩiõlddjest, di 

vaikktõõzzi ärvvtõõllmõõžžâst. Jeeʹres toiʹmmjeeʹji rajjsid da aaʹšši 

valmštõõllâmproseeʹssid âʹlǧǧe tuejjeed taarbšum muttâz ainsmâʹtted, što 

säʹmmlai vuõiggâdvuõđ vääʹldet lokku juõʹǩǩ tuʹmmstõktuâjast, koʹst lij 

vaaiktõs sääʹmǩiõlid da kulttuuʹre leʹbe muđoi alggmeer vuõiggâdvuõđid da 

sâjja. 

Sääʹmteeʹǧǧ vaali tååimtummuš 

Halltõõzz eʹtǩǩõʹsse da ânnʼjõž viõǥǥâst åårrai sääʹmteʹǧǧläkka liâ eʹtǩǩuum 

suäʹrddemnäggtõõzz nuʹt koččum kåʹddǩiddsid kuõskeeʹl. Sääʹmteʹǧǧlääʹjj 38 § 

mieʹldd sääʹmteeʹǧǧ vuäzzliʹžžen puäʹtte vaalšum 21 jäänmõsân jiõnid vuäǯǯam 

eeʹttǩeeʹj, õõlǥteeʹl, što sij jooukâst liâ uuʹccmõsân koumm eeʹttǩeeʹj juõʹǩǩ 

säʹmmlai dommvuuʹd kååʹdd ool. Jõs koʹst-ne täin kooʹddin jiâ leäkku tän 

jooukâst koumm eeʹttǩeeʹj, puäʹtte tän kååʹddest åårrai eeʹttǩeeʹjin vaalšum 

jäänmõsân jiõnid vuäǯǯam koumm eeʹttǩeeʹj. Tän lij ǩiõččum suäʹrddem 

nuõrttsäʹmmlaid da aanarsäʹmmlaid, ǥu Aanrest lij seämma kooum pääiʹǩ 

ǩiiddâs ǥu jeeʹres kooʹddin, håʹt-i Aanrest liâ koumm ǩiõlljoouk da 

jiõnnvuõiggâdvuõttneeʹǩǩ jiânnai jeeʹres dommvuuʹd kooʹddid jäänab.  

Kåʹddǩiiddâspaaiʹǩin ainsmââʹttet sääʹmteeʹǧǧ vooudlaž eeʹttkâʹsttemvuõđ. 

Ânnʼjõž ǩiiddâsriâžldõk lij vuâđđlääʹǩǩvälljkååʹdd läkka eʹtǩǩeem kuõskeeʹl 

jiõččvaaldâšm samai dommvuuʹdest. Kåʹddǩiiddâspaaiʹǩid tieuʹdet vuõššân 

jäänmõsân jiõnid vuäǯǯam oummuin. Tän diõtt ǩiiddâspaaiʹǩid puäʹtte vuõss-

sââʹjest oummu, kook leʹčče vaalšum jiõnnmeäʹr vuâđald ǩiddâztaa. Pukin 

mââimõs vaalin kåʹddǩiddsest lij leämmaž vaaiktõs tåʹlǩ nuʹt, što Suäʹđjlest liâ 

vaalšum oummu, kook jiâ leʹčči šõddâm vaalšum tåʹlǩ jiõnnmeäʹr veäkka.  

Ǥu kåʹddǩiddsin âlgg priimmâd täävtõs vooudlaž eeʹttkâʹsttemvuõđ raaveeʹjen 

ij-ǥa tõt ǩiiddâsriâžldõõǥǥ teâuddjemnääʹl diõtt vaaikât mååžnteʹmes naaʹlin 

vaalpuäđõʹsse, ij ânnʼjõž ǩiiddâsriâžldõõǥǥ vueiʹt ââʹnned suäʹrddjen. Tät ij 

luâđlânji miârkât tõn, što ij-ǥu kååʹtt-ne jeeʹres riâžldõk leʹčči seämmanalla 

vueiʹtlvaž. Ǩiddsi jaukkummuš obbnes leʹbe ǩiddsi teäddummuš verddeeʹl 

kååʹdd jiõnnvuõiggâdvuõttniiʹǩǩi meärra leʹčče še õõutverddsažvuõđ 

ǩiõččâmvueʹjjest vueiʹtlvaž räʹtǩǩummši seʹst. Õõutverddsažvuõttväʹlddneeʹǩǩ 

vuäinnmõõžž mieʹldd kåʹddǩiddsid kuõskki kõõččmõš kooll alggmeer 

jiõččmieʹrreemvuõiggâdvuõđ voudda, ij-ǥa ânnʼjõž riâžldõk, teädduum ǩiddâz 

leʹbe ǩiddsi jaukkummuš leäkku risttreeidast õõutverddsažvuõđ kuõskki 

šiõttõõllmõõžžin.  

Sääʹmteeʹǧǧ eʹtǩǩee såbbreʹstes 29.11.2022 ǩiiddâsriâžldõõǥǥ muttâz nuʹt, što 

juõʹǩǩ kååʹddest vaalšeʹčeš kueʹhtt vuäzzla da õõut väärrneeʹǩǩ juõʹǩǩ 

dommvuuʹd kååʹddest. Lââʹssen looppin 13 vuäzzlast vitt õõlǥči leeʹd 

dommvuuʹdest. Âʹlnn eʹtǩǩuum vuâđald õõutverddsažvuõttväʹlddneǩ ǩeäčč, što 

sääʹmteeʹǧǧ eʹtǩǩeem ođđ nääʹll čõõđ viikkâd ǩiiddâsriâžldõõǥǥ ij leäkku 

sueʹrddi da tõn ååreen ravvsânji kaʹnntum sääʹmteeʹǧǧest, feʹrttjeʹči 

lääʹǩǩeʹtǩǩõõzz teevvad täin vueʹzzin vaʹstteed sääʹmteeʹǧǧ eʹtǩǩeem maall. 

Halltõõzz eʹtǩǩõõzzâst jiõnstemvuõiggâdvuõttniiʹǩǩi vueiʹtlvažvuõđ jiõnsted 

sääʹmteeʹǧǧ vaalin ǩiččlet hiâlpted jeäʹrbi mieʹldd kuuʹǩǩeeʹl vaaltååimtõõzz 

kuõiʹtin neäʹttlin, raajjâd vaalpeeiʹv jiõnstummuž põõššjen, vueiʹtlvââʹsteeʹl 

määŋgaid jiõnstempaaiʹǩid per kåʹdd di soljvââʹtteeʹl da hiâlpteeʹl naaʹlid 

jiõnsted määŋgain jeeʹres naaʹlin. Täk oođummuž ooudâs veʹǩǩe säʹmmlai 

õõutverddsažvuõđ da alggmeer jiõččmieʹrreemvuõiggâdvuõđ teâuddjummuž. 

Looppâst 

Õõutverddsažvuõttväʹlddneǩ ǩeäčč, što sääʹmteʹǧǧlääʹjj oođummuš lij õhtt 

kõskksumus lääʹjjšiõtteemhaʹŋǩǩõõzzin, koon âlgg vuäǯǯad valmmša veâl tän 

vaalpââʹj poodd. Sääʹmteʹǧǧ lij såbbreʹstes ouddam raavâs tuärj ååʹn 

ǩiõttʼtõõllmõõžžâst åårrai halltõõzz eʹtǩǩõʹsse smiõtteeʹl tõõzz tåʹlǩ õõut vaali 

kåʹddǩiddsid kuõskki muttâz. Ǩiõttʼtõõllmõõžžâst åårrai muttâz 

sääʹmteʹǧǧläkka õõudeʹče miârkteeinalla alggmeer säʹmmlai vuõiggâdvuõđi 

teâuddjummuž Lääʹddjânnmest. 

